
失向化之心請正其法　上以勲等事無證勲璽麟各降

一級㫤良玉降勑切責其陞賞事俱置不行○皇太子講

學少閒少詹事吳寬率僚屬上䟽曰竊惟東宫講學自寒

暑風雨朔望之外一歲之中不過數月一日之內不過數

刻又多閑歇借曰習讀于內終不若出就外傳親近儒臣

講習治道所得爲多也

　〈國朝洪武初建大本堂取古今圖書充其中延四方名儒敎太子諸王分番夜直才俊之士充伴讀時時賜筵〉

　〈賦詩商確古今評論文學無虛日　仁宗十濳邸待東宮之臣如家人父子又從學詩學表至有以暗逐明之〉

　〈喻則本朝之初亦未嘗如今制也　英宗幼沖當時大臣無深識遠慮阿時所好務爲尊君卑臣非　祖宗之〉

　〈法本然今雖未能如古人之制亦宜稍畧君臣之儀敦師友之分使宫僚日侍左右從容講讀講讀之暇宴飲〉

　〈出入居處皆得周旋其閒至暮乃退或有剪桐之戲隨事諫止宫僚有不法從三師糾正甚者斥逐之不便邪〉

　〈人得預其閒如此所謂一人元良萬邦以貞三代所以長久者用此道也〉

十一月上高王宸濠嗣封寧王

　〈按寧康王覲錫庶子曰宸濠其毋馮針兒故倡也弘治八年宸濠封上高王至是覲錫卒宸濠嗣王宸濠輕佻〉

　〈無威儀好弄喜兵嗜利徇色凌宗室瀆亂無禮養死士爲盜江湖閒及劫郡邑府庫財萬萬計術士李自然李〉

　〈自芳妄言宸濠骨相天子也宸濠喜時詢中朝事聞謗言輒喜聞言上明聖朝廷治卽怒不應以罪削護衛〉

庚申〈弘治十三〉

春命法司刪定條例時法司奏條例繁多　上命刑部尙

書白昂會九卿大臣刪定頒行○大學士劉健等上言自

古願治之君必早朝晏罷日省萬機　祖宗視朝在黎明

--

以前每日奏事二次邇者視朝太遲散歸或至昏黑四夷

朝貢奚所觀瞻庶府文移多致寢閣矧今各邊啟釁四方

薦災尤爲可慮怠荒是戒勵精是圖庶可以囘天意慰人

心也　上嘉納之○夏陞邵寶爲江西提學副使以身爲

敎先行檢而後辭萟士類勃興○府部各衙門英國公張

𢡟等條陳一十八事內早視朝勤聽政汰宂員節財用省

差遣處莊田淸鹽法修武備恤官軍恤邊民惜供應斥異

端尤爲關切俱允行○摠督兩廣軍務兼廵撫左都御史

鄧廷瓚卒

　〈兩廣自成化初韓襄毅平寇後開府梧州率以憲臣有才望及官高者總督軍務兼廵撫廷瓚性不瑣瑣益思〉

　〈安靜爲治屬吏有賢者輒薦舉或不職特去一二太甚者奏除宂吏恩結羣蠻兵不輕出出則成功若鬱林川〉

　〈雲爐大桂諸種作亂以次討平其後四會諸下縣飢盜竊發廷瓚斬獲首惡李景光覃傑及其黨二百餘人餘〉

　〈悉解散歸農廷瓚歷官處事求濟待人不疑雅量廓如莫窺其際至所設施動中機宜其中明炳人亦莫能及〉

　〈卒贈太子少保謚襄敏〉

上召大學士劉健李東陽謝遷至平臺　上出諸營提督

官辭任本各擬去留健等請　上裁決　上出英國公張

𢡟本令擬旨留之及保國公朱暉惠安伯張偉皆然至成

山伯王鏞寧晉伯劉福皆准辭退問曰如何健等皆對曰

聖諭極當皆擬旨訖　上又問新寧伯譚祐較之劉福如

何葢祐時亦有言其短長者東陽對曰譚祐在營管事似

